
					ఈ పుట అచ్చుదిద్దబడ్డది

నలయక వైదేహి నరసి లేకున్న - చలము పెంపున మఱి సాధింతు గాని!"

యని లక్ష్మణుఁడు పల్క నతఁడును బ్రీతి - విని కోప ముడిగి తా విల్లెక్కు డించి

యఖిలేశుఁ డగురాముఁ డట దక్షిణాభి - ముఖుఁడునై తానుఁ దమ్ముఁడు వోవుచుండె.1310

నాతఱిఁ దెరువున నందంద మెఱసి - సీతకొప్పుననుండి చిందిన విరులు

ఆతన్వివక్షోజహారరత్నములు - నాతతమణిమయం బైన యానాతి

పదనూపురము లుర్విఁ బడియున్నఁ జూచి - ముదము శోకంబును మూర్ఛయుఁ గదుర

నప్పుడు రఘురాముఁ డాత్మఁ జింతించి - తప్ప దెవ్వఁడొ క్రూరదానవుం డొకఁడు

కుటిలకుంతల నెత్తుకొని పోయినాఁడు - గటకటా! యని త్రోవ గనుఁగొంచుఁ బోవ

నంతంత రాక్షసునడుగులచొప్పు - నంత నాతెరువున కనతిదూరమున

నరయుచు నరయుచు నందంద పోయి - కరమర్థిఁ జూచిరా కమలాప్తకులులు;

రాలినయెఱకలు రక్తపంకమున - గూలిన సూతుపైఁ గూలినతేరు

దేరుక్రిందటఁ బడి తెగినయశ్వములు - ధారణిఁ బడిన పతాకఖండములు

విఱిగి ముందట నున్నవింటితున్కలును - నఱిముఱిఁ బడియున్న యస్త్రశస్త్రములు
1320

గని లక్ష్మణుఁడు చూపఁ గడుఁజోద్య మంది - ఘను లెవ్వరో యిందుఁ గదనసౌఖ్యంబు

లనుభవించినవార లని యివ్విధంబు - గనుఁగొనుతలఁపునఁ గాకుత్స్థకులుఁడు




జటాయువునకు అగ్నిసంస్కారము సేయుట


దెరు వంతకంత శోధించుచు ముంద - ఱరుగుచో రఘురాముఁ డాసమీపమున

నెలమి నెంతయుఁ దూలి యెఱకలు విఱిగి - కలయ నెత్తుటఁ దోగి కాళ్ళును దునిసి

పవిచేతఁ గూలిన భర్మాద్రి వోలి - వివశుఁడై పడియున్న విహగేంద్రుఁ గాంచి

“సౌమిత్రి! చూచితే చపలరాక్షసుఁడు - భూమిజ మ్రింగి తాఁ బొడచూప వెఱచి

చలియించి పక్షివేషమున నున్నాఁడు - బెలుకుఱి వీని చంపెద” నంచుఁ గడఁగి

ఘనచాపహస్తుఁడై కదిసిన రాముఁ - గని పక్షివిభుఁడు గద్గదకంఠుఁ డగుచు

నెత్తురుఁ గ్రక్కుచు నిట్టూర్పు లెసఁగఁ - గుత్తుకఁ బ్రాణముల్ గుదివడఁ బలికె.

"ధరణీశ! యేను మీతండ్రికి సఖుఁడఁ - బరఁగంగఁ గశ్యపబ్రహ్మపౌత్రుఁడను,
1330

నరుణనందనుఁడ జటాయువన్వాఁడఁ - జరియింతు నడవుల శైలశృంగముల,”

నని “నాదువృత్తాంత మంతయు నీకు - వినుపింప నే మున్ను విశదంబు గాఁగ

నట్టివానికి నిట్టి యాపద యెట్టు - పుట్టె నటన్న నోపుణ్యాత్మ! వినుము

వలనొప్ప నేఁడు రావణుఁడు నీదేవి - నెలమి ముచ్చిలికొని యేగుచో నేను

బోనీక యడ్డమై భూరిసత్వమున - వానితోఁ బోరాడి వసుధఁ గూలితిని;

ఇదె వానికేతుసమేతసూతాశ్వ - విదితరథం బాజి విఱిగె నాచేతఁ;

జలమున దివి నంతఁ జపలరాక్షసుఁడు - నెలతుకఁ గొనిపోయె నీవు రావైతి;

నేను నీ కీవార్త యెఱిఁగింపఁ గంటిఁ - బూని నీశుభమూర్తిపొడ గానఁ గంటి

					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 17 జనవరి 2024న 20:44కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

